
Димитров: Ако ја отвориме дебатата за граници, Балканот нема да има луѓе

Не е до крај јасна ситуацијата. Мислам дека од мене би било неодговорно да влезам во тој домен на шпекулации - дали имало, дали немало, треба да следиме тоа што официјално пред камера изјавуваат портпаролите во Комисијата, Претседателот на Европскиот совет Мишел,  самиот Премиер Јанша и така.
Меѓутоа мислам дека никогаш не смееме да бегаме од дебата и од изразување јасна македонска позиција по ова прашање, бидејќи се работи за пресериозна теза и јас повеќе би сакал шпекулациите и наводите во медиумите ширум Балканот да ги искористиме како повод малку да поразговараме за таа теза, бидејќи таа теза ќе излезе малку па пак ќе се врати, ќе излезе малку па пак ќе се врати. Беше актуелна во контекст на разговорите Приштина –Белград, повремено имаше некои аналитичари кои што пропагираа итн. 
Ние на Балканот имаме искуство не така одамна што се случува кога тезата дека не можете да живеете ако не сте опкружени само со луѓе „како вас“,  од вашата етничка група, од вашата етничка заедница -  стане политика, официјална и реална. Ние сме за жал регион каде крајот на минатиот век имаше многу злосторства, имаше многу жртви и имаше војна. Кога границите следат етнички линии тоа е една пракса од времето на колонијализмот. Во Европа нема баш промена на граници, последната во Западна Европа е слободната Ирска држава, 1922 год. и има се разбира со крајот на Втората светска војна, ова што се случи со престанувањето на чешко-словачката држава, бивша Југославија итн. Тоа се граници кои што веќе беа воспоставени меѓу единките што ги создадоа тие држави. Европската идеја како мировен проект, целата Европска Унија започнува како мировен проект, се темели на концептот на намалување на значењето на границите - да речеме во Тирол, да речеме меѓу Полска и Германија, и мислам дека било кој што малку  се грижи за стабилноста и иднината на Балканот би требало да верува во европската теза. Ние треба границите да ги направиме што помалку видливи и што помалку релевантни, а не да се фокусираме на границите бидејќи нема крај.

Тука е битна Европа, Брисел меѓутоа и Берлин и Париз, тука исто така е многу важен и ставот на Вашингтон и мислам дека со сегашната администрација во Вашингтон ние ќе видиме еден континуитет на американската политика кон Балканот кој  што во контекст на претходното отворање на ова тема амбасадорот Џејмс Пердју во колумна ја образложи после Дејтон, цитирајќи еден од принципите на Охридскиот Договор кој вели: Нема територијални решенија  на етнички прашања ...
Да и логиката е мене дури, ќе дојдам и до прашањето но една поента да не ми избега дури има и цивилизациски пораз ако ние во 21 век во Европа на некој начин прифатиме дека не сме способни да живееме во различност и дека не сме способни да се грижиме за правата на другиот, да изградиме таков систем што ќе се грижи за правата на различниот од нас, многу е тешко да се нацртаат етнички линии секогаш ќе има нешто што ќе остане мултиетничко  и таа операција може  да е примамлива за некој политички наратив кој што на релативно површен, на едноставен начин сака - митот за големите држави постои во сите народи на Балканот, голема ваква, голема таква, трета, четврта. Берлин, кога се отвори ова прашање тогаш во тој тајминг од прилика кога излезе и оваа колумна што  ја спомнав, застана многу јасно на ставот дека иднината на Балканот мора  да биде европска и границите наместо да размислуваме дали ни се добри, да ги направиме нерелевантни невидливи, такви какви што се европските.
Такви какви што се европските и ова што Берлинскиот процес го продуцираше заедничка економска зона, патување со лични карти насекаде, прифаќање на институциите на другите држави за транспортот да оди едноставно да не застанува на секоја граница бидејќи не сме многу големи држави во овој наш регион. Така што мислам дека, јас не велам дека ние немаме проблеми на Балканот меѓутоа ова не е решението и дури малку не’ одвлекува од вистинската мака, што често може да е згодно за еден или друг политичар бидејќи вистинската мака не е ние ако ја отвориме дебатата за граници. Јас често ова го велам, Балканот нема да има луѓе додека ние разговараме за граници, граѓаните на Балканот ќе си заминат во Европа бидејќи нема да имаат веќе трпение да чекаат европски живот да се обезбеди дома, и наместо муабет за работа, за плати, за здравство за образование, за чист воздух итн. - не знам кој ќе остане овде да ги дебатира овие теми. 

Без разлика колку веруваме на мудроста на зрелоста на визијата на големите, нашата задача секогаш е да си го береме (гајлето) сами, мислам дека ние не сме во фаза кога решението за некој од отворените балкански проблеми ќе дојде само однадвор и во претходната дебата кога ова прашање се отвори во другиов контекст што го споменуваме ние тоа го направивме и си посеавме од нашата перспектива на сите клучни места каде што се носат одлуки и тоа се разбира ќе продолжиме да го правиме. Јас, чесно е да кажам дека скоро бев во Љубљана немав средба со премиерот Јанша, иако побарав мислам дека не беше тој ден во градот, немав средба со премиерот Јанша меѓутоа имав со претседателот Пахор и имав со министерот за надворешни работи Анже Логар. Таму главната дебата, јас не чув ништо на оваа линија, дебатата беше дека многу е важно да има напредок во европската приказна дека моментумот е многу да не речам изгубен, ама многу поразличен и дека првата меѓу владинаконференција со нас ќе биде меѓу високите приоритети на словенечкото претседателство.

Така што, важно е на некој начин и тоа да го објасниме, да го потенцираме, но тоа не значи дека имаме луксуз да бидеме пасивни и затоа мислам дека е многу важно нашиот глас да се чуе секогаш кога ќе се отвори оваа тема бидејќи ние сме дел од овој регион, ние живееме во овој регион.

Нас ни треба малку сега стратешко трпение, да видиме кој ќе биде соговорникот. Мислам дека бугарското општество покажа зрелост со дел од резултатите од овие избори. Мислам дека станува сè поочигледно дека заглавивме на штета на и бугарската и на македонската страна. Овие денови доста размислувам, читам околу ова, чекајќи да видиме што ќе се случи. Можно е, ама не би шпекулирал, не е моја работа да шпекулирам, мислам дека е важно да почекаме да видиме кој ќе биде во Софија соговорникот. Има една декларација, бидејќи бев баш во Словенија, во Хрватска, што на 25 септември 2019 година ја потпишуваат министрите за надворешни работи на Бугарија, Грција, Хрватска и Романија која што меѓу другото, согласно да се почитуваат Договорите за пријателство со Бугарија, Преспанскиот, повикува на неодложно отворање на преговорите со Северна Македонија. Тоа е 14 дена пред Декларацијата во бугарскиот парламент, што има многу различен тон. И затоа имам чувство дека ние односот мора да го вратиме на колосекот каде што бевме и кој што почна со Договорот за пријателство. Мислам дека тоа е многу важно за нас, многу важно за европска Бугарија и дури и многу важно за историските блискости кои што се некако многу противречни на ова што сега се случува. Не смееме овој јаз да го оставиме предолго да постои, бидејќи оди (во прилог на) анти-пријателството, анти-добрососедството и долгорочните интереси на двете страни, на регионот и на Европската Унија.

